
WARQADDII RASUUL
BAWLOS U QORAY DADKII
KOLOSAY

Salaan o e ..
1 Anigoo ah Bawlos, oo ah rasuulkii Ciise Masiix

xagga doonista Ilaah, iyo walaalkeen Timoteyos,
2waxaannu warqaddan u goraynaa quduusiinta
iyo walaalaha aaminka ah ee Masiixa ku jira oo
Kolosay jooga. Nimco ha idinla jirto iyo nabad ka
timaada Ilaaha Aabbeheenna ah.

Mahadnagqid Iyo Duco

3 Waxaannu ku mahadnagnaa Ilaaha ah Aab-
baha Rabbigeenna Ciise Masiix, annagoo had
iyo goorba idiin soo ducaynayna. ¢ Waxaannu
maqgalnay rumaysadkiinna xagga Ciise Masiix iyo
jacaylka aad quduusiinta oo dhan u gabtaan,
5> rajada jannada laydiin dhigay aawadeed, taas
00 aad hore ugu maqasheen hadalka runta ah oo
injiilka. ¢ Kaasu waa idiin yimid, xataa siduu ugu
yimid dunida oo dhan isagoo midho dhalaya oo
kordhaya, sida uu idinkana midho idiinku dha-
layo oo idiinku kordhayo, tan iyo maalintii aad
magasheen oo aad ogaateen nimcada Ilaah oo
runta ku jirta. 7 Sidaasaad ka barateen gacaliye-
heenna Ebafras oo addoon nala ah, oo Masiixa u
ah midiidin aamin ah aawadeen, 8 kaas oo weliba
noo caddeeyey jacaylkiinna Ruuxa ku jira.

Ciise Masiix Wuxuu Yahay Iyo Wuxuu
Sameeyey

9Sababtaas daraaddeed tan iyo maalintii aannu
taas magalnay ma aannu joojin inaannu idiin soo
ducayno. Waxaannu Ilaah idiin baryaynaa inay
idinka buuxsanto aqoonta doonistiisa xagga xig-
maddaiyo waxgarashada Ruuxa oo dhan, 10inaad
u socotaan si Rabbiga istaahisha oo aad wax
kasta isaga kaga farxisaan, idinkoo midho ku soo
saaraya shuqul kasta oo wanaagsan oo ku sii ko-
rdhaya aqoonta Ilaah. 11 Weliba waxaannu Ilaah
baryaynaa inaad ku xoogaysataan xoog oo dhan
sida uu yahay itaalka ammaantiisu xagga ad-
kaysashada iyo dulqaadashada farxaddu la jirto
oo dhan. 12 Mahad baannu u nagaynaa Aab-
baha inaga dhigay kuwa istaahila inay ka qayb
qaataan dhaxalka quduusiinta nuurka ku jirta.
13 Isagu waa inaga samatabbixiyey xoogga gud-
curka, oo wuxuu inoo beddelay boqortooyadii
Wiilka jacaylkiisa, 14 kaas oo aynu ku leenna-
hay madaxfurasho ah dembidhaafka. 15 Isagu
waa suuraddii Ilaaha aan la arki karin, oo ah
curadka uunka oo dhan; 16 waayo, wax kastaba is-
agaa uumay, waxyaalaha samooyinka ku jira, iyo
waxyaalaha dhulka joogaba, waxyaalaha la arki
karo iyo waxyaalaha aan la arki karinba, had-
day yihiin carshiyo ama sayidnimo ama madax
ama amarro; wax walba isagaa uumay oo loo
uumay. 17 Isagu wax kastaba wuu ka horreeyaa,
oo wax kastaaba isagay isku haystaan. 18 Oo
isagu waa madaxa jidhka, kaas oo ah kiniisadda,
00 isagu waa bilowgii iyo curadka kuwii dhin-
tay ka kacay, si uu uga horreeyo wax kastaba.
19 Waayo, waxaa Aabbaha ka farxisay in buux-

naanta oo dhammu ay isaga ku jirto, 20 iyo inuu
isaga wax kastaba xaggiisa kula heshiiyo, isagoo
kula nabday dhiiga iskutallaabtiisa; hadday yi-
hiin waxyaalaha dhulka jooga ama hadday yi-
hiin waxyaalaha samooyinka ku jiraba. 21 Idinku
waa hore waxaad ahaydeen kuwo ajanabi laga
dhigay, oo maankiinnana cadow baad ka ahay-
deen xagga shuqulladiinna sharka ah, 22laakiinse
haatan isagu wuxuu idinkula heshiiyey jidhki-
isii aadmiga oo dhintay, inuu isagu hortiisa idin
keeno idinkoo quduus ah oo aaniiniyo eed midna
lahayn, 23 haddii aad ku sii jirtaan iimaanka, 0o
aad gun iyo xidid adag ku leedihiin, oo aydnaan
ka fogaan rajadii injiilkii aad maqasheen, kaas
00 lagu wacdiyey uunka samada ka hooseeya oo
dhan, oo anigoo Bawlos ah layga dhigay midiidin.

Qaybtii Uu Bawlos Ka Qaatay Shuqulka Ciise
Masiix
24 Haatan waxaan ku farxaa xanuunsigayga
aan idiin xanuunsado, oo waxaan dhammay-
stiraa dhibaatooyinka Masiixa oo jidhkayga ku
dhiman jidhkiisa aawadiis kaasoo ah kiniisadda.
25 Taas waxaa la iiga dhigay midiidin xagga waki-
ilnimada Ilaah oo aniga aawadiin la ii siiyey in-
aan dhammaan erayga Ilaah ku wada wacdiyo.
26 Wuxuu ahaa wax aanla garanayn oo qarsoonaa
tan iyo weligiis iyo qarni kasta, laakiinse haatan
waxaa loo muujiyey quduusiintiisa. 27 Kuwaas
[laah baa ku farxay inuu iyaga ogeysiiyo waxa
ay tahay hodantinimada ammaanta qarsoodigan
ee ku dhex jira quruumaha, kaas oo ah Masi-
ixa idinku jira oo ah rajada ammaanta. 28 Isaga

waannu naadinnaa, annagoo nin kasta waani-
nayna oo nin kasta wax ku barayna xigmad oo
dhan, inaannu nin walba hor keenno isagoo Masi-
ixa kaamil ku ah. 29 Taas ayaan u hawshoodaa
anigoo aad udadaalaya sida uu yahay shuqulkiisa
si xoog leh igaga dhex shageeyaa.

2

1 Waxaan jeclaan lahaa inaad ogaataan sida
weyn 00 aan idiinku dadaalayo idinka iyo kuwa
La'odikiya jooga iyo in alla intii aan arag we-
jigayga anoo nool; 2 inay qalbiyadoodu dhi-
irranaadaan, iyagoo jacayl isugu xidhan, iyo
inay wada helaan hodantinimada hubaasha wax-
garashada, inay ogaadaan garsoodiga Ilaah, kaas
oo ah Masiixa. 3 Isaga waxaa ku wada qarsoon
waxyaalaha qaaliga ah oo dhan oo ah xigmadda
iyo aqoonta.

La Mid-ahaanshaha Ciise Masiix, Iyo Ka-
digidda Cilmiga Beenta Ah

4 Taas waxaan u leeyahay inaan ninna idinku
khiyaanayn hadal sasabasho ah. 35 In kastoo
aan idinka maqnahay xagga jidhka, weliba waan
idinla joogaa xagga ruuxa, anigoo faraxsan 0o
fiirinaya nidaamkiinna iyo adkaanta rumaysad-
kiinna, xagga Masiixa.

6 Haddaba sidaad u agbasheen Rabbi Ciise
Masiix, ku socda, 7 idinkoo isaga xidid ku yeeshay
00 ku dhismay, oo rumaysadkiinna ku adkaaday,

taas oo ah sidii laydiin baray, oo aad u mahad-
naga.

8 Iska jira yaan ninna idinku dhicin
faylosofiyadiisa iyo khiyaanadiisa bilaashka
ah xagga caadooyinka dadka iyo waxyaalaha
dunida ugu horreeya oo aan ka iman xagga
Masiixa, 9 waayo, buuxnaanta Ilaahnimada oo
dhammu waa ku jirtaa isagoo jidh leh, 10 oo
waa laydin buuxiyey idinkoo ku jira isagoo ah
madaxa taaliye kasta iyo amar kasta. 11 Oo
isaga xaggiisaa laydinkaga guday gudniin aan
gacmo lagu samayn markii aad gudniinta
Masiixa ku xoorteen jidhka aadmiga. 12 Idinka
waxaa 1isaga laydinkula aasay baabtiiska,
kaas oo isaga laydinkula soo Kkiciyey xagga
rumaysadka aad u gabtaan xoogga Ilaah oo
shaqeeya oo isaga kuwii dhintay ka soo sara
kiciyey. 13Idinkoo ku dhintay xadgudubyadiinnii
iyo  buuryoqabnimadii  jidhkiinna ayuu
weliba isaga idinla soo noolaysiiyey, isagoo
inaga cafiyey xadgudubyadeennii oo dhan.
14 Wuxuu baabbi'iyey dacwadii inoogu qornayd
gaynuunnada oo inaga geesta ahayd, oo weliba
intuu fogeeyey ayuu ku qodbay iskutallaabta.
15Tsagu hubkuu ka qaaday taliyayaasha iyo kuwa
amarka leh, oo bayaan ayuu u ceebeeyey, isagoo
iyaga kaga guulaysanaya.

16 Haddaba ninna yuusan idinku xukumin wax

ku saabsan cunto ama cabbid ama maalin iid
ah ama bil dhalatay ama maalmaha sabtida,

17kuwaas oo ah hooska waxyaalaha iman doona,
laakiinse jidhka waxaa iska leh Masiixa. 18 Ninna
yuusan abaalgudkiinna idinka dulmin isagoo
idin oggolaysiinaya is-hoosaysiinta iyo malaa'ig
caabudidda, oo dhex gelaya waxyaalaha uusan

arkin, oo micnela'aan ugu kibraya maankiisa aad-
miga, 19 oo aan xajisanayn Madaxa jidhka oo
dhammu wax ka helo, oo xubnaha iyo seedaha
isku haysta, oo kordhinta Ilaah ku kordha.

Nolosha Cusub Oo Ciise Masiix
20 Haddii aad Masiixa kala dhimateen
waxyaalaha dunida ugu horreeya, maxaad sidii

idinkoo dunida ku nool isaga hoosaysiisaan
gaynuunnada, 21 kuwaas oo leh, Ha gaban,
Ha dhadhamin, Ha taaban? 22 Waxyaalahaas
oo dhan ayaa isticmaal ku wada baabba'aya.
Qaynuunnadu waxay ka yimaadeen amarrada
iyo cilmiga dadka. 23 Waxyaalahaasu sida
haqiiqada ah waxay leeyihiin muuqgasho xigmad
ah xagga caabudidda qof naftiisa ku qasbo iyo is-
hoosaysiinta iyo saxariirinta jidhka, laakiinse
iyagu faa'ildo ma leh ay ku hor joogsadaan
dherjinta jidhka.

1 Haddaba haddii laydinla soo sara kiciyey
Masiix, doondoona waxyaalaha korka yaal, mee-
sha uu Masiixu joogo, isagoo fadhiya midigta
Ilaah. 2 Ka fikira waxyaalaha korka yaal, hana
ka fikirina waxyaalaha dhulka yaal. 3 Waayo,
idinku waad dhimateen, oo noloshiinnuna Masi-
ixay kula garsoon tahay Ilaah. 4 Masiixa oo ah
nolosheenna, markuu soo muuqdo, kolkaasaad
idinkuna ammaan kula soo muugan doontaan.

> Haddaba dila xubnihiinna dhulka vyaal,
kuwaas oo ah sino, iyo wasakhnimo, iyo
kacsi xaaraan ah, iyo damac shar ah, iyo

hunguri xumaan, taas oo ah sanam caabudid,
6 waxyaalahaas oo daraaddood ay cadhada Ilaah
ugu soo degto carruurta caasinimada. 7 Kuwaas
ayaad waagii hore ku socon jirteen markii aad
waxyaalahaas ku noolaan jirteen. 8 Laakiinse
haatan iska fogeeya waxyaalahan oo dhan,
kuwaas oo ah xanaagq, iyo cadho, iyo xumaan, iyo
cay, iyo hadalka ceebta ah oo afkiinna ka baxa.
9 Been ha isu sheegina, waayo, idinku waad iska
xoorteen dabiicaddii hore iyo falimaheediiba,
10 oo waxaad huwateen dabiicadii cusbayd taas
00 loo cusboonaysiinayo aqoon sida ay tahay u-
ekaanta kan iyada abuuray. 11 Halkaas ma jiri
karaan Gariig ama Yuhuudi, mid gudan ama mid
buuryoqab ah, reer Barbari, ama reer Iskutees,
addoon ama xor; laakiinse Masiixu waa wax
walba, oo wax walba wuu ku jiraa.

12 Haddaba sidaas daraaddeed idinku sida
kuwa Ilaah doortay oo quduuska ah oo la jecel

yahay, huwada qalbi leh naxariis iyo roonaan
iyo is-hoosaysiin iyo gaboobaan iyo dulqgaadasho.
13 Midkiinba midka kale ha u dulqaato oo ha
cafiyo, haddii mid ka cabanayo mid kale; xataa
sida Rabbiguba idiin cafiyey, idinkuna sidaas oo
kale yeela: 14 0o waxyaalahaas oo dhan waxaad
ka dul huwataan jacayl, kaas oo ah xidhiidhka

kaamilnimada. 15 0o nabadda Masiixuna ha ku
taliso qalbiyadiinna, taas oo laysugu kiin yeedhay

isku jidh keliya; oo mahadnaqayaal ahaada. 16 Oo
erayga Masiixu ha idiinku jiro si badan xagga
xigmadda oo dhan, idinkoo wax isbaraya oo isku
waaninaya sabuurro iyo heeso ammaan ah iyo
gabayo xagga ruuxa, idinkoo Ilaah ugu gabyaya

nimcada galbiyadiinna ku jirta. 17 Oo wax alla
wixil aad ku samaysaan hadal ama shuqulba,
magaca Rabbi Ciise ku wada sameeya oo Ilaaha
Aabbaha ah ugu mahadnaqa isaga.

Nolosha Masiixiyiinta Iyo Xaasaskooda
(Ef. 5:22--6:9)

18 Dumar yahow, nimankiinna ka dambeeya
sida ay ugu habboon tahay xagga Rabbiga.
19 Nimankow, idinkuna afooyinkiinna jeclaada
oo ha ku gadhaadhoobina. 20 Carruurtoy,
waalidkiinna wax kastaba ku addeeca, waayo,
taasu waa ka farxisaa Rabbiga. 21 Aabbayaashow,
carruurtiinna ha ka cadhaysiinina, yeeyan qalbi
jabine. 22 Addoommadow, wax kastaba ku
addeeca kuwa xagga jidhka sayidyadiinna ah;
hana ahaanina kuwo markii loo jeedo oo keliya
shageeya sida kuwa dadka ka farxiya, laakiinse
ku adeega qalbi daacad ah, idinkoo Rabbiga ka
cabsanaya. 23 Wax alla wixii aad samaysaanba,
xagga qalbiga ka sameeya, sidii idinkoo Rabbiga
u samaynaya 0o aan dad aawadiis u samaynayn,
24 jdinkoo garanaya inaad xagga Rabbiga ka
heli doontaan abaalgudkii dhaxalka. Waxaad
u adeegtaan Rabbiga Masiixa ah. 25 Waayo,

kii xumaan falaa wuxuu dib u heli doonaa
xumaantuu falay, waayo, dadka looma kala

eexdo.

1 Sayidyadow, addoommadiinna siiya waxa
xaga ah oo u gqalma, idinkoo garanaya inaad jan-
nada Sayid ku leedihiin.

Baryo Ku Saabsan Faafinta Injiilka

2 Haddaba baryada ku sii adkaada, idinkoo ku
soo jeeda oo mahadnagaya. 3 Oo weliba anna-
gana noo soo duceeya in Ilaah noo furo albaabka
hadalka, si aannu uga hadalno qarsoodiga Masi-
ixa, kaas 0o aan u xidhnahay; 4inaan u muujiyo,
sida igu waajibka ah inaan uga hadlo. > Kuwa
dibadda jooga xaggooda xigmad ku socda, oo
wakhtiga ku faa'iidaysta. ¢ Mar kasta hadalkiinnu
nimco ha lahaado isagoo cusbo lagu daray, inaad
ogaataan sida idinku waajibka ah inaad mid kasta
ugu jawaabtaan.

Salaanta Iyo Dhammaadka
(Ef. 6:21-22)

7 Axwaalkayga oo dhan waxaa idiin sheegi
doona walaalkeen Tukhikos oo ah gacaliye iyo
midiidin aamin ah oo addoon ila ah xagga Rab-
biga. 8Isagaan idiinku soo diray sababtan daraad-
deed, inaad ogaataan axwaalkayaga iyo inuu qal-
biyadiinna dhiirrigeliyo, 9 oo weliba waxaan is-
aga la soo diray walaalkeen Oneesimos, kaas oo
ah mid aamin ah iyo gacaliye, oo idinka mid
ah. Iyagu waxay idiinka warrami doonaan waxa
meeshan ka dhacay oo dhan.

10 Waxaa idin soo salaamaya Aristarkhos oo
ila xidhan, iyo Markos oo Barnabas abti u ya-
hay, kaas oo wax isaga ku saabsan laydinku am-
ray; hadduu idiin yimaado agbala. 11 Weliba
waxaa idin soo salaamaya Ciise oo la yidhaahdo
Yuustos. Kuwaas oo ka mid ah kuwa gudan

ayaa ah kuwa keliya oo iila shaqgeeya boqor-
tooyada Ilaah, iyagoo ii noqday kuwo i dhiir-
rigeliyey. 12 Waxaa kaloo idin soo salaamaya
Ebafras, oo idinka mid ah, oo ah addoonkii Ci-
ise Masiix. Kol kastaba baryadiisa ayuu idiinku
dadaalaa inaad istaagtaan, idinkoo kaamil ah oo

aad u huba doonista Ilaah oo dhan. 13 Waxaan
ugu markhaati furayaa inuu u hawshoodo idinka

aawadiin iyo kuwa La'odikiya jooga iyo kuwa
Hi'erabolis jooga aawadood. 14 Waxaa idin soo
salaamaya Luukos oo ah gacaliyaha dakhtarkaa
iyo Deemaas. 15 Walaalaha La'odikiya jooga iyo
Numfas, iyo kiniisadda gurigiisa ku jirta nagu
salaama. 16 Warqaddan markii laydinka dhex
akhriyo, haddana ha laga dhex akhriyo kini-
isadda reer La'odikiya, oo idinkuna akhrista war-
gadda aad La'odikiya ka heli doontaan. 17 Oo
Arkhibbos waxaad ku tidhaahdaan, Adeegiddii
xagga Rabbiga oo aad heshay, ku dadaal inaad
dhammaysid.

18 Anigoo Bawlos ah ayaa salaantan gacantayda
ku qoraya. Xusuusta xidhnaantayda. Nimco ha
idinla jirto.

